
Xülasə 

 

 

Azərbaycan Respublikasında aqrar sahədə rəqabət qabiliyyətli məhsul istehsalı məsələsi 

aktuallıq daşıyır. Belə ki, dövlət proqramı səviyyəsində aqrar sektorun inkişaf etdirilməsi və 

rəqabət qabiliyyətli məhsul istehsalının təmin edilməsi ilə bağlı hədəflər müəyyənləşmişdir.  Bu 

proqram çərçivəsində aqrar sahədə rəqabət qabiliyyətli məhsul istehsalının artırılması 

istiqamətində tədbirlər həyata keçirilmişdir. Müəllif tərəfindən bu məqalədə də 

rəqabətqabiliyyətliliyin iqtisadi mahiyyəti, bitkiçilik məhsullarının rəqabətqabiliyyətliliyinin 

meyarları və formalaşması xüsusiyyətlərinə toxunulur. Rəqabətqabiliyyətliliklə bağlı nəzəri 

baxışlar təhlil edilmiş və müvafiq ümumiləşdirmələr aparılmışdır. 

 

Açar sözlər: rəqabətqabiliyyətlilik, müqayisəli üstünlüklər, rəqabətqabiliyyətli məhsul, 

aqrar sahə, bitkiçilik.  

 

Giriş. 

Azərbaycan Respublikasında aqrar sahədə rəqabət qabiliyyətli məhsul istehsalı məsələsi 

"Azərbaycan Respublikasında 2002-2006-cı illərdə aqrar bölmənin inkişafına dair proqram"ın 

qəbulu ilə aktuallıq qazanmışdır(5). Belə ki, bu proqramın əsas məqsədi aqrar sektorun inkişaf 

etdirilməsi, əsas istehsal vasitəsi olan torpaqların münbitliyinin artırılması, rəqabət qabiliyyətli 

məhsul istehsalının təmin edilməsi və istehsalçıların ixrac fəaliyyətinin stimullaşdırılması, emal 

və yeyinti sənayesinin xammala və əhalinin ərzaq məhsullarına olan tələbatının yerli mənbələr 

hesabına ödənilməsini təmin etməkdən ibarət idi. Bu məqalədə rəqabətqabiliyyətliliklə bağlı 

nəzəri baxışlar təhlil edilmiş və müvafiq ümumiləşdirmələr aparılmışdır. 

 

Rəqabətqabiliyyətliliyin iqtisadi mahiyyəti 

İqtisadi nəzəriyyədə rəqabətqabiliyyətliliyin universal tərifi olmasada ən geniş mənada 

yarış müstəvisində uduş imkanı kimi qeyd olunur. Məhsulun rəqabət qabiliyyəti–onun azad 

rəqabət şəraitində bazarda reallaşa bilmək qabiliyyətidir. Rəqabətqabiliyyətli məhsullar analoji 

əmtəələrlə müqayisədə daha yüksək xüsusiyyətlərə malik olan və nəticədə daha tələbatlı 

məhsullardır. Məhsul istehsalçısının rəqabət qabiliyyəti isə məhsul  ilə yanaşı onun da azad 

rəqabət şəraitində bazarda  uzun müddət tab gətirə  bilməsi qabiliyyətidir. 

Qeyd edək ki, iqtisadi ədəbiyyatda “rəqabət” kateqoriyası yeni deyil. Onun təhlili ilə 

məşğul olmağa ilk dəfə XV-XVII əsrlərdə merkantilistlər başlamışdır. Bu hadisənin tədqiqinə 

mühüm töhfəsini merkantilizm dövrünün nümayəndəsi T.Men vermişdir. Klassik rəqabət 

konsepsiyasının banisi Adam Smit hesab olunur. 

A.Smit rəqabətqabiliyyətliliyi üç başlanğıc amildən: torpaq, kapital və əməkdən asılı olaraq 

dövlətin beynəlxalq ticarətdəki mütləq üstünlüyü kimi müəyyən etmişdir. Yəni ölkələr onlara 

ucuz başa gələn məhsulları ixrac, baha başa gələnləri isə idxal etməlidirlər.  

David Rikardo isə Smitin ideyasını inkişaf etdirərək müqayisəli üstünlük nəzəriyyəsini irəli 

sürmüşdür. Müqayisəli üstünlüyün mahiyyəti odur ki, ölkələr arasında beynəlxalq ticarət qiymət 

baxımından deyil, daha çox məhsulun və ya xidmətin qiymətinin digər bir məhsul və xidmətin 

qiymətinə nisbətindən asılı olması müddəasıdır.  

Rəqabətqabiliyyətlilik anlayışının müəyyən edilməsi üçün Marksın iqtisadi təlimində də 

mühüm metodoloji müddəalar vardır. Belə demək mümkündürsə, bu təlimdə 

rəqabətqabiliyyətlilik anlayışı rəqabət anlayışının timsalında izah edilmişdir.  

Rəqabətqabiliyyətlilik ideyası XX əsrin əvvəllərində Xekşer və Olın tərəfindən inkişaf 

etdirilmiş, eləcə də beynəlxalq ticarətin müqayisəli üstünlüyünün istehsal faktorları, həmçinin 

təmin olunma dərəcəsi ilə izahlı müddəası irəli sürülmüşdür.  

Şumpeterin əsərlərində də bu məsələ öz əksini tapmışdır. Onun rəqabətin funksional 

təfsirini köhnənin yeniliklə mübarizəsi kimi şərh etmişdir. Rəqabətin belə təfsirinin mərkəzində 

rəqabətin iqtisadiyyatda oynadığı rol qərarlaşır. Rəqabətin mövcudluğu bazarda bir çox 

gizlinləri aşkara çıxarır. Rəqabət yaradıcılıq və ixtiraçılıq fəaliyyətini stimullaşdırır, bununla da 

köhnəlmiş texnologiya və metodlara əsaslanan müəssisələri bazardan sıxışdırıb çıxarır. 

Beləliklə, rəqabət bazarda konstruktiv dağıdıcı funksiyasını yerinə yetirir. 

Bu nəzəriyyələri ümumiləşdirsək belə qənaətə gəlmək olar ki, rəqabətqabiliyyətliliyə 

ənənəvi baxış qiymət və istehsal xərcləri ilə bilavasitə bağlıdır. Lakin istehsal xərcləri və valyuta 

məzənnəsi baxımından müqayisəli üstünlüklərin aşkara çıxarılması kifayət etmir. Bu, alimləri 

və hökumətləri qeyri-qiymət rəqabəti elementlərinə diqqət yetirməyə məcbur etmişdir. Qeyri-

qiymət rəqabəti ideyası Maykl Porter tərəfindən yaradılmış nəzəriyyənin əsasında dayanır. 

Porterin yeni yanaşmasının əsas ideyası ondan ibarətdir ki, ölkənin gələcəyi ona irsən keçmir, 

əksinə yaradılır. O, klassik iqtisadiyyatın təkid etdiyi kimi ölkənin təbii resurslardan, əmək 

potensialından, faiz stavkasından və ya valyuta dəyərindən doğulmur: həyat səviyyəsini 

müqayisəli üstünlüklər deyil, rəqabət üstünlükləri yaradır.  

Ümumiyyətlə, rəqabət qabiliyyəti təsərrüfatın idarə olunmasının bazar sisteminə xas olan 

mürəkkəb, çoxtərəfli və çoxsəviyyəli kateqoriyadır. “Rəqabət” və “rəqabət qabiliyyəti” 

kateqoriyalarının detallı tədqiqi də Porter tərəfindən aparılmışdır. Porterin konsepsiyasında 

istehsal amillərinin səmərəli istifadəsi yer almışdır: “Beynəlxalq rəqabətdə uğurlar amillərin nə 

qədər olması ilə deyil, onların nə qədər səmərəli istifadəsi ilə ölçülür”.  

Rəqabət strategiyaları Porter tərəfindən sistemləşdirilmiş və 3 istiqamətdə - xərcləri 

minimallaşdırması, fərqləndirmə və fokuslanma strategiyaları olaraq ifadə edilmişdir. Ona 

görə rəqabət üstünlüyü əldə etmək üçün iki əsas yol mövcuddur:  xərcləri 

minimallaşdırmaq və ya fərqlənmək.  

Porterə görə əgər sizin qiymətiniz bazarda olan qiymətdən daha aşağıdırsa bu bir rəqabət 

üstünlüyü ola bilər. Bununla yanaşı o, vurğulayırdı ki, əgər sizin qiyməti ucuz etməniz üçün 

tutarlı arqumentiniz yoxdursa bunu etməyə dəyməz. Başqa sözlə desək əgər sizin məhsul (və ya 

xidmətin) dəyəri rəqiblərdən ucuz deyilsə ucuz qiymət strategiyasını seçmək “ölümlə” 

nəticələnə bilər. Onun üçün M.Porterin fikrincə, əgər sizin qiymət aşağı deyilsə siz 

məhsulunuzu konkret müştəri seqmentinə uyğun fərqləndirməlisiniz. Amma müştəriyə fərqə 

görə verilən dəyərin qiyməti çox baha olmalı deyil. Porter iddia edir ki, bəzi müştərilər qiymət 

yox məhz özlərinə lazım olan məhsulu axtarırlar. Məhsul ehtiyacları tam uyğundursa müştəri 

baha qiymət ödəməyə hazırdır.  

Yuxarıda qeyd olunan 3-cü strategiya isə ilk iki istiqamətin daha kiçik hədəf qrupuna 

fokuslanılaraq tətbiq olunmasını nəzərdə tutur. Yəni müəssisə xüsusi demoqrafik, coğrafi və s. 

qrupu hədəf seçərək sözügedən,  “xərcləri minimallaşdırma” və “fərqləndirmə” strategiyalarını 

bu kiçik hədəf qruplara tətbiq edə bilər ki, bu strategiya “fokuslanma” olaraq adlandırılır. Lakin 

bu da öz daxilində xərclər üzrə fokuslanma və fərqləndirmə üzrə fokuslanma olmaqla 2 altqrupa 

bölünür. Porterin üçüncü alternativ istiqamət kimi verdiyi fokuslaşmada şirkət öz biznesini 

konkret hansısa ehtiyacın ödənilməsi istiqamətində fokuslaşdırmalıdır. Belə olsa biznes daha 

professional və sistemli ola bilər. Müştəriyə sırf lazım olan şeyi təklif etmək üçün kütləni 

düzgün seçmək vacibdir. Məsələn, şirkət konkret olaraq yalnız xırda müştərilərdə fokuslaşa 

bilər. Bununla xırda müştərilərin ehtiyaclarını daha dəqiq bilər və s. Porter ölkələrin rəqabət 

üstünlüklərini izah edən “milli romb” konsepsiyasını irəli sürmüşdür. Konsepsiyanın əsas 

ideyası ölkədə rəqabət mühitini formalaşdıran və “milli romb” şəklində birləşdirilən amillərin 

qarşılıqlı təsir prizmasından öyrənilməsi ilə bağlıdır.  

Rəqabətqabiliyyətliliyin determinantları sxem 1-də verilmişdir:  

Sxem 1. Rəqabətqabiliyyətliliyin determinantları 

 

Bu determinantların qarşılıqlı əlaqələrini göstərir və hər hansı bir ölkədə rəqabət mühitinin 

zəif və üstün cəhətlərini müəyyən etməyə imkan verir. 

Ümumiyyətlə isə, Porterin “milli romb”un hər bir elementi bir-biri ilə qarşılıqlı bağlıdır. 

Sxem 1-dən də göründüyü kimi onların biri digərlərinə təsir göstərir. Bu prosesdə müstəsna rol 

dövlətə, onun yeritdiyi məqsədyönlü siyasətə bağlıdır. Porterə görə, dövlət elə bir iqtisadi 

siyasət yeritməlidir ki, determinantların hər birinə müsbət təsir etsin.  

Yekun olaraq qeyd edk ki, məsələni dərindən təhlil edəndə aydın olur ki, 

rəqabətqabiliyyətlilik səviyyələrinə və ona verilən təriflərin bir çoxunda oxşarlıq var.  

 

Bitkiçilik məhsullarının rəqabətqabiliyyətliliyinin meyarları 

 

Bir çox tədqiqatlara baxmayaraq, müasir iqtisadi ədəbiyyatda kənd təsərrüfatının rəqabət 

qabiliyyətinin müəyyən edilməsinə vahid bir yanaşma və kəmiyyət baxımından 

qiymətləndiriləməsinin vahid metodologiyası yoxdur, yalnız aqrar sahədə rəqabət qabiliyyətin 

artırılması üçün mühüm şəraitin təhliletmə variantları mövcuddur. 

A. Qradov qeyd edir ki, rəqabətqabiliyyətlilik dedikdə hər hansı təsərrüfat subyekti öz 

məhsuluna olan tələbi digərlərindən daha yaxşı ödəyir və bunun hesabına inkişaf edir(16). 

Qradova görə rəqabətqabiliyyətlilik potensialı dedikdə isə daxili və xarici bazarlarda digər 

ölkələrlə rəqabət imkanları müvafiq sahəvi bazarlarda yerli məhsulların üstünlük təşkil etməsi 

başa düşülür (16).  

Ümumilikdə isə, bizdən öncə aparılan tədqiqatlar da göstərir ki,  rəqabətqabiliyyətlilik 

probleminin əhatə dairəsi məhsul və xidmətlərdən tutmuş, ölkənin rifah səviyyəsi kimi geniş 

diapazonda dəyişilir. 

Son illər ölkəmizdəaparılan araşdırmalarda da iqtisadi sferada rəqabət əlaqələri şərti olaraq 

3 səviyyəyə bölünür: mikrosəviyyə (məhsulun konkret növü, istehsal, müəssisə); makrosəviyyə 

(milli təsərrüfat kompleksləri); mezosəviyyə (ərazi, müəssisə və firmaların konqlomerat tipdə 

korporativ birləşmələri). Mikro və mezosəviyyənin rəqabət meydanı milli, eləcə də beynəlxalq 

miqyasda əhatə oluna bilər. Əgər sonuncunu nəzərdə tutsaq, məntiqi cəhətdən əlavə rəqabət 

meydanı ayırmaq olar ki, bu da beynəlxalq rəqabətdə əmələ gəlmiş müəssisə və firma 

(mikrosəviyyə) ayrıca ərazi birləşmələri (mezosəviyyə), həmçinin bir qrup ölkə arasında hər 

hansı bir səbəblə iqtisadi və siyasi xarakterdə razılaşdırılmış siyasətin meydana gətirilməsi ilə 

bağlıdır. Bu da üçüncü dövlətlərlə müqayisədə rəqabətqabiliyyətliliyin yüksəldilməsinə imkan 

yaradır və “kvazimakrosəviyyə” kimi ifadə olunur (7). 

Rəqabətqabiliyyətlilik səviyyələri müstəqil surətdə, bir-birindən təcrid olunmuş şəkildə 

fəaliyyət göstərmir. Araşdırmalar göstərir ki, rəqabətqabiliyyətliliyin bir səviyyəsi digərinə çox 

ciddi təsir göstərir. Bu təsir həm stimullaşdırıcı, həm də ləngidici ola bilər.  

Təsirin xarakteri səviyyənin özünün nisbi vəziyyəti ilə xarakterizə olunur. Üst səviyyənin 

rəqabətqabiliyyətliliyi birbaşa alt səviyyənin rəqabət qabiliyyətindən müəyyənləşir. Belə ki, 

məhsulu rəqabətqabiliyyətli olmayan müəssisənin rəqabətqabiliyyətliliyindən danışmaq qeyri-

mümkündür. Sahənin rəqabətqabiliyyətliliyi də sahədəki müəssisələrin 

rəqabətqabiliyyətliliyindən birbaşa asılıdır (10). 

Məhsulun rəqabətqabiliyyətliliyi bazarda onun müvəffəqiyyətini təmin edən istehlak və 

dəyər xarakteristikaları əsasında gerçəkləşir. Müasir dövrdə məhsulun keyfiyyət və rəqabətliliyi 

universal xarakter daşıyır və hər bir ölkənin, istehsalçının iqtisadi və sosial həyatında bu 

məsələlərin həlli mühüm zərurət kəsb edir. Bu səviyyədə rəqabətqabiliyyətliliyi təmin edən ən 

əsas amil məhsul və xidmətlərin qiymət və keyfiyyətinin  istehlakçıların tələb və istəklərinə 

uyğun olmasıdır. Belə ki, məhsulun rəqabət qabiliyyətliliyi texniki, iqtisadi, normativ və estetik 

parametrlər ilə yanaşı, həm də kommersiya və digər realizasiya şərtlərinə görə istehlakçının 

tələblərinə uyğun gəlməsindən asılıdır.  

Amma məhsulun rəqabət qabiliyyətinin sahənin rəqabət qabiliyyətinə təsir göstərməsinə 

dair fikirlə razılaşmayanlar da var. Bəzi ədəbiyyatlarda iddia olunur ki, əksər hallarda bunun 

əksi doğru olur. Yəni rəqabətqabiliyyətli sahə rəqabətqabiliyyətli məhsul buraxır.  

Qradov göstərir ki, milli iqtisadiyyatın rəqabətqabiliyyətliliyinin səviyyəsi ümumi milli 

məhsulun hər vahidinin istehsalına xərclənən resursların həcmi ilə müəyyən olunur. Bu isə 

ölkədə milli və regional rəqabət üstünlüklərinin mövcudluğundan asılıdır. Rəqabət 

üstünlüklərinin milli determinantları ölkənin bütün iqtisadi agentlərinin fəaliyyəti üçün şərtləri, 

regional determinantlar isə ölkənin müəyyən regionlarının özünəməxsus şəraitini formalaşdırır 

(16).  

Bəzi iqtisadçılar rəqabətqabiliyyətlilik anlayışının ölkəyə tətbiq olunmasına uzun zamandan 

bəri ən kəskin etirazlarını bildirmişdilər.  Krugman ölkələrin və firmaların oxşar olmadıqlarını, 

sonuncular əgər rəqabətqabiliyyətli olmadıqlarında işdən ayrıldıqları halda ölkələr bunu edə 

bilmirlər və ölkənin bütün məhsulları ölkə daxilində satıldığı halda firmaların məhsulları həm 

də xaricdə satılır. Ona görə siyasətçilər vəziyyət pisləşdikdə və ya başqa vergi siyasəti tətbiq 

etməyi planladıqları zaman rəqabət qabiliyyətliliyi anlayışının ölkəyə tətbiq olunması, 

siyasətçilər üçün arxasında gizləndikləri yeganə siyasi vasitəyə çevrilir. 

Ümumiyyətlə isə rəqabətqabiliyyətliliyi ilə əlaqədar bir çox araşdırmada onun nisbi ölçü 

olmasıyla bağlı məqam ön plana çıxarılmışdır. Bu araşdırmalarda da vurğulanır ki, hər hansı 

məhsulun rəqabətqabiliyyətliliyi onun digər məhsulla müqayisəsi nəticəsində müəyyən edilə 

bilər. Buna görə də o, nisbi göstərici hesab olunur və bir əmtəənin digərindən fərqini əks etdirir.  

Rəqabətqabiliyyətliliyinin tam icmalını əldə etmək üçün bir necə komponenti ölçmək və 

onları rəqabətqabiliyyətliliyinin tək ölçüsündə toplamaq və ya müşahidələri bütün 

komponentlərə əsaslanaraq qruplarda toplamaq olar.   

Azərbaycanda aparılan tədqiqatlarda da vurğulanır ki, rəqabətqabiliyyətli mallar dedikdə 

digər istehsalçıların oxşar malları, eləcə də qiymətləri ilə qarşılaşmaya davam gətirmək 

qabiliyyətinin səviyyəsi və bununla əlaqədar malın orta bazar qiymətlərindən ucuz satılmaması 

başa düşülür (9).  

Azərbaycan iqtisadçılarının bu sahədəki tədqiqatlarında əsasən iqtisadiyyatın rəqabət 

qabiliyyəti ilə bağlı olan fikirlərə rast gəlinir. Belə ki, professor Ş.Muradovun fikrincə, istənilən   

sahənin,   konkret  olaraq, iqtisadiyyatın   rəqabət  qabiliyyətinin artırılması, bu və ya digər 

sahədə kadrların səmərəli hazırlanmasından və sonradan onların məşğulluğunun təmin 

edilməsindən birbaşa asılıdır (11).  

Konkret olaraq kənd təsərrüfatının rəqabətqabiliyyətliliyinə gəlincə isə tədqiqatlarda 

göstərir ki, beynəlxalq praktikada kənd təsərrüfatı məhsullarının rəqabətqabiliyyətliliyi 

aşağıdakı göstəricilərlə xarakterizə olunur:  

– ümumi daxili məhsulun həcmi, kənd təsərrüfatı və ərzaq məhsulları istehsalı 

sektorunda, o cümlədən yerli ərzaq bazarının tutumu və aqrar sektorda ərzaq məhsulları 

istehsalının rəqabət qabiliyyətinin potensialı; 

– daxili məhsulun strukturunda ərzaq məhsullarının son istehlakına çəkilən xərclərin 

xüsusi çəkisi, son istehlak və ümumi yığımın xüsusi çəkisi; 

– ölkə üzrə ixracın strukturunda ərzaq məhsullarının xüsusi çəkisi; 

– idxal və ixrac edilən ərzaq məhsullarının qiymət indeksləri arasında nisbət; 

– ümumi daxili məhsulun strukturunda ərzaq məhsullarının və sənaye məhsullarının 

xüsusi çəkisinin müqayisəsi; 

– ölkə üzrə ərzaq məhsulları ehtiyatlarının ümumi həcmi və s. (12). 

Azərbaycanda aqrar sahədə rəqabət qabiliyyətli məhsul istehsalı məsələsi "Azərbaycan 

Respublikasında 2002-2006-cı illərdə aqrar bölmənin inkişafına dair proqram"ın qəbulu ilə 

aktuallıq qazanmışdır. Belə ki, bu proqramın əsas məqsədi aqrar sektorun inkişaf etdirilməsi, 

əsas istehsal vasitəsi olan torpaqların münbitliyinin artırılması, rəqabət qabiliyyətli məhsul 

istehsalının təmin edilməsi və istehsalçıların ixrac fəaliyyətinin stimullaşdırılması, emal və 

yeyinti sənayesinin xammala və əhalinin ərzaq məhsullarına olan tələbatının yerli mənbələr 

hesabına ödənilməsini təmin etməkdən ibarət idi. Bu proqram çərçivəsində aqrar sahədə rəqabət 

qabiliyyətli məhsul istehsalının artırılması istiqamətində tədbirlər həyata keçirilmişdir. 

 

Rəqabətqabiliyyətliliyin formalaşması xüsusiyyətləri 

 

Bildiyimiz kimi, bitkiçilik məhsulları istehsalı zamanı aqrotexniki xidmətlərin yerinə 

yetirilməsində əkin, səpin, becərmə, dərmanlama və yığım texnikalarından daha geniş şəkildə 

istifadə olunur. Bunlardan hər hansı birinin çatışmazlığı və ya aşağı keyfiyyətdə olması 

məhsuldarlığın azalmasına, məhsul itkisinə və maya dəyərinin artmasına səbəb olur. Bu isə 

məhsulun rəqabətqabiliyyətliliyinə birbaşa təsir edir. Məhsulun davamlı rəqabətqabiliyyətli ola 

bilməsi daha çox onun keyfiyyətinin yüksək, qiymətinin isə minimum olmasından asılıdır.  

Bazarda məhsulun rəqabət qabiliyyəti, təkcə onun yüksək keyfiyyət və texniki səviyyəsi ilə 

deyil, həm də məhsulun müəyyən dövr ərzində bazarda məharətlə manevr etməsi və burada 

əsasən – bazarın və konkret alıcı qruplarının tələblərinin maksimum ödənilməsi ilə ifadə olunur. 

Yəni zəruri miqdarda və tələb olunan istehlak dəyərlərini özündə birləşdirən əmtəəni istehsal 

edib onu vaxtında istehlakçıya çatdırmaqla yanaşı, ən yüksək səviyyəli servisi də təmin etmək 

lazımdır. 

“Məhsulun rəqabət qabiliyyəti” və onun “keyfiyyəti” arasındakı fərq onunla izah olunur ki, 

baxmayaraq “keyfiyyət” məhsulun rəqabət qabiliyyətinin əsas tərkib hissəsidir, lakin birinci 

daha geniş məzmuna malikdir.  

Son illər aparılan tədqiqatlar vurğulanır ki, bazar iqtisadiyyatı şəraitində məhsulların yalnız 

təhlükəsizliyi dövlət tərəfindən tənzimlənir, keyfiyyəti isə bazar özü tənzimləyir. Məsələn, əgər 

hər hansı qida məhsulunun tərkibində vitaminin miqdarı azdırsa, ancaq məhsul təhlükəsizdirsə, 

Dünya Ticarət Təşkilatına görə dövlət vitaminə dair tələb müəyyənləşdirməklə həmin məhsulu 

bazardan çıxartmamalıdır. Amma dövlət tərəfindən təhlükəsizlik standartlarının tətbiqi 

mütləqdir. Təhlükəsizlik standartlarının əsas məqsədi məhsulların insan sağlamlığına təhlükə 

risklərinin qarşısının alınması olsa da, həmin standartların tətbiqi və məhsulların 

təhlükəsizliyinə zəmanətin formalaşdırılması məhsulların rəqabət qabiliyyətliliyinə təsir edir 

(18). 

Yeri gəlmişkən onu da qeyd edək ki, xüsusən rəqabət üstünlüyü strategiyası tətbiq ediləkən 

xərclərin azaldılması zamanı keyfiyyət məsələsinə ehtiyatla yanaşmalıdırlar. Çünki keyfiyyət 

qiymətlə düz mütənasib olduğundan məhsulun keyfiyyəti  yaxşılaşdıqca, adətən onun qiyməti 

də yüksəlir. Bir sıra hallarda xərclərin həcminin azaldılması məhsulun keyfiyyətinin 

pisləşməsinə və diferensiallaşdırmaya əsaslanan marketinq üstünlüyünün heçə endirilməsinə 

gətirib çıxara bilər. Buna görə də xərclərin həcminin azaldılması zamanı onun məhsulun 

keyfiyyətinə mənfi yöndə hər hansı bir təsir göstərməməsinə diqqət yetirmək lazımdır.  

Həmçinin bazarda rəqabət şəraitini bilmədən və öz rəqiblərini “yaxından” tanımadan 

rəqabətqabiliyyətli məhsul reallaşdırmaq olmaz. Qeyd edək ki, əgər qiymət rəqabəti şəraitində 

rəqabət-qabiliyyətliliyi yüksəltmək məqsədilə, təqribən eyni keyfiyyətli əmtəələrə müxtəlif 

qiymətlər qoyulursa, qeyri-qiymət rəqabəti zamanı isə məhsulun rəqabət qabiliyyətini yüksəltmək 

üçün onun texniki səviyyəsini artırmaq və istehlak dəyərini yaxşılaşdırmaq kimi tədbirlərə 

üstünlük verilir. 

Rəqabətqabiliyyətliliyin qiymətləndirilməsində tətbiq edilmiş metodologiyanın iqtisadi 

nəzəriyyəyə uyğunluğu diqqətçəkən məsələlərdəndir. Burada tarixən əmək-dəyər nəzəriyyəsi ilə 

son faydalılıq nəzəriyyəsinin birləşdirilməsi sahəsində edilmiş cəhdlər xüsusilə diqqət cəlb edir.  

Bildiyimiz kimi bazar münasibətlərinin təşkili və inkişaf etdirilməsi amillərinə aşağıdakılar 

daxil edilir: tələbat, təklif, qiymət, rəqabət və inhisarçılıq. Qiymət tələbatla təklif arasındakı 

qarşılıqlı əlaqələrin qurulması üçün vasitəçi rol oynayır. Rəqabət isə qiymətlərin təbii 

tənzimləmə “barometridir” (13). Qeyd edək ki, qiymət zəmanəmizdə mühüm əhəmiyyətli bir 

iqtisadi  kateqoriyaya çevrilmişdir.  İqtisadi münasibətlər sisteminin istehsal, bölgü, mübadilə 

və istehlak həlqələri arasında qarşılıqlı əlaqəni təmin edən bir vasitə olmuşdur (13).  

Azərbaycanın real rəqabətqabiliyyətlilik probleminin aktuallığı yalnız ötən əsrin 90-cı 

illərində özünü göstərmişdir. Həmin dövrdə qiymətlərin liberallaşdırılması torpaq islahatı, 

mülkiyyətin özəlləşdirilməsi, eləcə də xarici ticarət inhisarının ləğv edilməsi ölkənin dünya 

iqtisadi məkanına daxil olması və sərt bazar rəqabətinə keçid üçün zəruri ilkin şəraiti 

yaratmışdır. 

Qeyd edək ki, müstəqillik illərində bu mövzuya bir çox Azərbaycan alimi  müraciət 

etmişdir. İqtisadçı alimlərinin böyük əksəriyyəti mövzuya qərb alimləri ilə oxşar münasibət 

nümayiş etdirirlər. Rəqabətin tələbatın ödənilməsi məqsədilə təklifi formalaşdıran iqtisadi 

subyektlər arasında yarış və mübarizə forması olduğu qeyd edilir (13). Bu məsələyə 

Ə.Zeynallının yanaşmasında bəzi nüanslar diqqət çəkir. O, iddia edir ki, rəqabət – qərbli 

iqtisadçı və tədqiqatçılarının düşüncə tərzinin məhsuludur. Bu zaman rəqabət mübarizədə 

qələbə çalmaq üçün bütün vasitələrdən istifadə edirlər. Məqsədlərinə uyğun səy göstərirlər: 

rəqabətə davam gətirmək, qalib çıxmaq və daha çox mənfəət əldə etmək. Rəqiblərinin taleyi 

onları maraqlandırmır. Tədqiqatçı vurğulayır ki, belə vəziyyət, fikrimizcə, vahid dünya 

təsərrüfatı sisteminin fəaliyyət göstərməsinin qanunauyğunluqlarına ziddiyyət təşkil edir. Kiçik 

bir qrupun mənafeyinə xidmət göstərir. Onlar inhisarlaşırlar, xeyli sayda rəqibləri isə 

müflisləşir. Nəticədə təbii və istehsal ehtiyatlarından səmərəli istifadə etmə prinsipi pozulur, 

davamlı və dinamik inkişaf zərbə altında qalır. Onun üçün də müasir dövrün insanları bütün 

fəaliyyət sahələrində olduğu kimi iqtisadi münasibətlər sistemində rəqabət prinsipinin əvəzində 

ahəngdarlıq yaratmaq prinsipinə əsaslansalar məqsədə nail oluna bilər (14). Amma fakt ondan 

ibarətdir ki, rəqabət mübarizəsi heç də həmişə konfliktə və aqressiv davranışa gətirib çıxarmır. 

Belə ki, müasir dünyamızda bazar uğrunda rəqabət mübarizəsi konflikt, yarışma, yanaşı yaşama, 

əməkdaşlıq və  razılaşmalar formasında həyata keçirilə bilir. 

Ümumiyyətlə, iqtisadi  ədəbiyyatlarda rəqabətlə bağlı verilən izahların bir çoxu elə də ciddi 

fərqlənmir. Azərbaycanda tədqiqatçıların əksəriyyəti tərəfindən rəqabətin tərifi  müstəqil 

fəaliyyət göstərən təsərrüfat subyektlərinin malların mövcud və ya potensial alıcıları və ya 

satıcıları ilə daha əlverişli işgüzar münasibətlər yaratmaq uğrunda qanunvericiliyə zidd olmayan 

üsullarla apardığı mübarizə kimi qəbul edilir. 

İqtisadi ədəbiyyatlarda yazılanları ümumiləşdirərək deyə bilərik ki, rəqabət mübarizəsinin 

başlıca məqsədi odur ki, rəqabət üstünlüyü əldə etsin. Rəqabət üstünlüyü dedikdə istehlakçıların 

tələbatını daha dolğun ödəyən mükəmməl və geniş çeşiddə məhsulların istehsal edilməsi, geniş 

yayılmış bölüşdürmə şəbəkəsi vasitəsilə onların satışının təşkil edilməsi, onlara  daha yaxşı 

servis xidməti göstərilməsi və daha münasib qiymət qoyulması sayəsində hədəf seqmentinə və 

ya seqmentlərinə rəqiblərlə müqayisədə daha çox fayda təklif edilməsi başa düşülür. 

İqtisadçıların üzərində daha çox anlaşdığı məsələ isə rəqabət üstünlüyünə malik olmayan 

müəssisələrin müvəffəqiyyətsizliyə uğramasıdır. Əgər siz bazarda digər rəqibləriniz kimi eyni 

məhsulu (xidmət) təklif etməklə, rəqabət aparırsınızsa, o zaman siz yalnızca qiymət baxımından 

rəqabət qabiliyyəti nümayiş etdirə bilərsiniz. Bu isə rəqabət nəticəsində qiymətlərin azalacağına 

görə alıcılar üçün əlverişlidir.  

Ümumiyyətlə, apardığımız araşdırma göstərir ki, rəqabətqabiliyyətlilik kifayət qədər iri 

səviyyəli iqtisadi problem olduğundan burada da dövlət sektoru dövlətin malik olduğu 

mülkiyyət bazasında fəaliyyət göstərməli, sahibkarlığın inkişafına xələl gətirəcək proseslərdən 

uzaq olmalıdır.  

Çünki iqtisadiyyatın vacib sahələrində mülkiyyət payı olmaq, sosial-iqtisadi məsələlərin 

həllində xüsusi rola malik olmaq bilavasitə olaraq ictimai təkrar istehsalın təmin edilməsində 

xüsusi əhəmiyyət daşımaq deməkdir. Ona görə də problemin həlli istiqamətinə elmi cəhətdən 

yanaşaraq əsaslandırmaq lazımdır (8). 

Həmçinin ədəbiyyatlarda rəqabət bazar şəraitində təsərrüfatçılıq subyektinin rəqabət 

qabiliyyətinin formalaşmasının və inkişafının əsas şərti kimi göstərilir.  

Rəqabət subyektləri müəyyən məqsədlərə  görə  bir-birini   həmişə   ötməyə,  öz iqtisadi 

göstəricilərini yaxşılaşdırmağa sövq edir. İqtisadiyyatda rəqabəti bazar mexanizminin mühüm 

elementlərindən biri kimi tədqiq edən iqtisadçılar həmişə onun bazarda iqtisadi fəaliyyətin 

bütün tərəflərinə təsir imkanını diqqət mərkəzində saxlamışlar. Rəqabətin bazardakı təzahürü 

bazar təsərrüfatının bütün iştirakçılarını əldə etdikləri nəticələrlə qənaətlənməməyə, yeni 

imkanlar axtarmağa, yeni texnologiya, istehsalın və idarəetmənin təşkilinin yeni üsullarının 

tətbiqinə məcbur edir. Ona görə də rəqabət, bazar subyektlərindən daim çevik olmağı və iqtisadi 

dəyişikliklərə uyğunlaşmağı tələb edir.  

Rəqabət bazar subyektləri arasında  sahibkarlıq fəaliyyətinin ən əlverişli şərtləri uğrunda  

mübarizəsinin elə formasıdır ki,  bu zaman onların müstəqil fəaliyyəti hər bir bazarda əmtəə 

(məhsul, iş və xidmət) dövriyyəsinin ümumi vəziyyətinə təsir etmək imkanını əsaslı surətdə 

məhdudlaşdırır və istehlakçıya lazım olan əmtəələrin istehsalını stimullaşdırır (3). 

Hər bir əmtəə bazarının vəziyyəti və rəqabət aparan qüvvələrin davranışı, həmçinin onların 

birgə qarşılıqlı fəaliyyəti bu və ya digər bazarın xüsusiyyətlərini müəyyən edir. Buna görə də 

təsərrüfatçı subyekt özünün rəqabətqabiliyyətli məhsulunu istehsal edərkən artıq müəyyən paya 

malik olduğu və ya malik olmadığı sərbəst bazarlarda təşəkkül tapan rəqabət mühitinin 

vəziyyətini hərtərəfli öyrənməlidir.  

Nəticə 

 

İqtisadiyyatda rəqabətin sağlam surətdə formalaşmasında kifayət dərəcədə obyektiv və 

subyektiv maneələrin olması bəzən təsərrüfat subyektlərini yolverilməz fəndlərdən istifadə 

etməklə üstünlüyə nail olmağa sövq edir. Bu cür hallara rəqiblər haqqında yalan, şişirdilmiş və 

ya təhrif edilmiş məlumatların yayılması, özgə firmaların nişan, ad, marka, əmtəəsinin xarici 

görünüşü və s.-dən icazəsiz istifadə edilməsi, sahiblərindən icazə almadan şirkətlərin elmi-

texniki, kommersiya və digər informasiyalarının əldə edilməsi və tətbiqi  kimi bir sıra şeylər aid 

edilir. Təbii ki, bu cür fəaliyyətlər dövlət tərəfindən qəbul edilmiş “Haqsız rəqabət haqqında” və 

“Antiinhisar fəaliyyəti haqqında” Azərbaycan Respublikasının Qanunları ilə qadağan 

olunmuşdur. Buna baxmayaraq, müvafiq qanunların ölkə iqtisadiyyatında praktiki tətbiqini daha 

da genişləndirməyə və onların hüquqi əsaslarına ciddi şəkildə riayət etməyə ehtiyac vardır. 

Tədqiqatlar göstərir ki, hazırda Azərbaycan kənd təsərrüfatında çalışan hər bir insan 

təqribən 6 nəfərin istehlak etdiyi məhsulları istehsal edir . Avstraliyada bu göstərici 35-ə, 

Belçikada 100-ə, Böyük Britaniyada 95-ə, İspaniyada 25-ə, Kanadada 55-ə, Amerika Birləşmiş 

Ştatlarında 80-ə, Fransada 40-a, Almaniya Federativ Respublikasında 50-yə, Yaponiyada 20-yə, 

İsveçrədə isə 35-ə bərabərdir (15). Bunun səbəblərindən biri də ölkəmizdə kənd təsərrüfatının 

ümumi məhsulunun 90%-dən çoxunu verən ailə kəndli təsərrüfatlarının kiçik və potensialının 

zəif olmasıdır. Hazırda bu təsərrüfatların istifadəsində olan yararlı torpaq sahəsinin orta ölçüsü 2 

hektardır. Müstəqillik illərində respublikamızda əkin sahələrinin strukturunda baş vermiş bu 

dəyişikliklərin təsiri olaraq kənd təsərrüfatında işləyənlərin sayı mexaniki artmış, əmək 

məhsuldarlığı 2,5-3 dəfə aşağı düşmüşdür. Kiçik təsərrüfatlarda mütərəqqi texnika və 

texnologiya tətbiq etmək, növbəli əkin dövriyyəsi həyata keçirmək, istehsal amillərindən 

səmərəli istifadə etmək, bir sözlə, geniş təkrar istehsalı həyata keçirmək çətindir.  

Araşdırmamızə göstərir ki, inkişaf etmiş ölkələrlə müqayisədə Azərbaycanın bir çox kənd 

təsərrüfatı məhsullarının rəqabətqabiliyyətliliyi aşağıdır, ixtisaslaşma səviyyəsi zəifdir, sahənin 

investisiya tələbatı yetərincə qarşılanmır, istehsalçıların pərakəndəliyi və bir-biri ilə zəif əlaqəyə 

malik olmaları, onların fəaliyyətinin səmərəliliyini aşağı salır.  

